
1. Yfirlit yfir verkið 

Hjúkrunarheimilið mun innihalda 60 hjúkrunarrými á tveimur hæðum, auk sameiginlegra rýma og 
stoðrýma. Heildarflötur byggingarinnar verður rúmir 4000 fermetrar. 

2. Framkvæmdir 

Til viðbótar vinnu við uppgröft, hófst verktaki einnig handa við fleygun í byrjun febrúar. Fleygaða 
grjótið er nýtt í undirfyllingar og því má segja að stanslaus jarðvinna hafi átt sér stað allan mánuðinn, 
sem samanstóð af uppgreftri, fleygun, útlagningu og þjöppun undirfyllingar, ásamt hinni stanslausu 
dælingu vatns úr grunninum. 

Því miður hafa einnig komið upp þó nokkur óvænt og ófyrirséð tilvik þar sem aðstæður í grunni hafa 
valdið vandræðum, töfum og auknum kostnaði umfram áætlaðan kostnað við jarðvinnu. Að öllum 
líkindum er um að ræða tíma og kostnað sem alltaf hefði komið til hvort eð er en vissulega hefði verið 
heppilegra að umfang hefði verið þekkt strax á áætlunargerðarstigi og þannig verið gert ráð fyrir 
þessu frá upphafi, frekar en að það sé að koma fram sem óvænt viðbót nú á upphafsstigum 
framkvæmdarinnar. Umræddar aðstæður, sem nú valda þessum aukna tíma og kostnaði í jarðvinnu, 
hefðu að mati undirritaðs átt að vera að mestu þekktar á þessu stigi, og í raun mun fyrr, ef hönnuðir 
hefðu unnið mikilvæga og lögbundna undirbúnings- og rannsóknarvinnu á jarðvegsaðstæðum 
svæðisins á sínum tíma. Sjá nánari umfjölluni í liðum 3, 4 og 5 hér að aftan. 

3. Staða verks miðað við áætlanir 

Í lok febrúar var verkið um það bil sex vikum á eftir áætlun, miðað við gildandi áætlanir verktaka. Á 
það jafnt við um tíma, mannafla og greiðslur til verktaka. 

Upphaflega var fyrst og fremst um að ræða tafir í upphafi framkvæmda og ekkert sem benti til að 
verkið myndi halda áfram að tefjast. Hins vegar hafa vandræði með jarðvinnu og óvissa í tengslum 
við graftarbotn, til viðbótar við síendurtekin óveður og mikið vatnsmagn í grunni, valdið því að tafir 
hafa aukist frekar en unnist upp í febrúar. 

Framan af mat verktaki aðstæður sem svo að hann gæti náð upp orðnum töfum með viðeigandi 
ráðstöfunum og gerði hann því ráð fyrir að verkið kæmist á áætlun um það leyti sem unnið verður að 
uppslætti og steypu sökkla. Hins vegar hefur eins og áður segir óvæntum og ófyrirséðum töfum frekar 
fjölgað en hitt í febrúar og er því síður útlit fyrir að náist að vinna upp tafirnar svo snemma. Fulltrúar 
beggja aðila hafa sammælst um að leggjast yfir stöðuna þegar óvissuatriðum fækkar og auðveldara 
verður að leggja raunhæft mat á stöðu verksins miðað við áætlanir. 

Þrátt fyrir að verktaki hafi enn sem komið er ekki gert formlega kröfu um verulega framlengingu á 
verktíma vegna framangreindra tafa, er ýmislegt sem bendir til að hann geti talið sig eiga rétt á slíkri 
framlengingu. Að svo stöddu er þó enn miðað við verklok í júlí 2021. 

4. Aukaverk, viðbætur og breytingar  

Eins og áður hefur komið fram í fyrri framvinduskýrslum var fljótlega á stigi jarðvinnu ljóst að mikið 
yrði um magnbreytingar vegna aukins uppgraftar og aukinna fyllinga, auk þess sem þörf var fyrir 
frekari og kraftmeiri dælingu vatns úr grunninum en verktaki lagði upp með. Einnig orsakaði dýpri og 
umfangsmeiri gröftur en gert var ráð fyrir að færa þurfti háspennustreng í samstarfi við HS-veitur. Þar 
að auki hafa bæst við nokkur aukaverk og aukinn kostnaður vegna óhagræðis verktaka, sem rekja 
má til þess að hönnunargögn gerðu alls ekki ráð fyrir þeim aðstæðum sem í raun eru í grunninum. 

Í febrúar fór þó nokkur vinna í rannsóknir og skoðun á jarðvegsbotni. Í ljós kom að undirlagið er í 
raun jaðar Þjórsárhrauns og því var kallaður til mannvirkjajarðfræðingur frá Mannvit verkfræðistofu 
til að rannsaka og leggja mat á gæði undirlagsins til grundunar. Eftir ítarlegar skoðanir á botninum 
og borun 11 rannsóknarhola, var niðurstaðan í grófum dráttum sú að þar sem hraunið stendur enn 
er það nógu þykkt og sterkt til að henta sem undirlag. Inn á milli þessara hryggja eru pyttir þar sem 
hraunið virðist hafa verið veikara og meira um holrúm og það því fallið saman á sínum tíma. Töluvert 
var um útkragandi, þunnar hraunhengjur yfir þeim svæðum þar sem pyttir höfðu myndast, sem brjóta 

þurfti niður áður en lengra var haldið. Í pyttunum sjálfum var í raun kargi ofan á gamla ísaldarberginu 
og það því nógu sterkt undirlag inn á milli sjálfra hraunhryggjanna. Fleygað grjót er notað í 
undirfyllingar og þar með í að fylla upp í pyttina. Þar ofan á kemur sprengt hraun og svo loks púðinn. 

Myndir hér að ofan og framan voru teknar þegar mannvirkjajarðfræðingur frá Mannvit verkfræðistofu 
stýrði borunum vegna rannsóknar á hraunbotni grunnsins. Um er að ræða jaðar Þjórsárhrauns og 
voru samtals boraðar 11 holur. 

5. Yfirlit yfir fjárhagsstöðu verks 

Framvindureikningar verktaka hafa tafist í samræmi við tafir á upphafi framkvæmda, auk þess sem 
talsverður tími og orka hefur farið í aukavinnu og magnaukningar í byrjun verks. Af þessum sökum 
hafa greiðslur fyrir hefðbundna framvindu hingað til verið lægri en áætlað var en að sama skapi 
hlutfall magnaukninga og aukaverka hærra í upphafi verks en gert var ráð fyrir. Búast má við að þessi 
þróun haldi áfram eitthvað fram á vor en snúist svo í þá átt sem reiknað var með. Greiðsluáætlun 
verktaka verður endurskoðuð að jarðvinnu lokinni og í kjölfarið verður greiðsluáætlun verkkaupa 
uppfærð eftir þörfum. 

Í kostnaðaráætlun verkefnisins er gert ráð fyrir bæði aukaverkum og magnaukningum og því er enn 
sem komið er ekki ástæða til að ætla að þau atriði sem nefnd eru í þessari skýrslu hafi áhrif á 
heildarútkomu verksins. Eftir því sem umfang magnbreytinga og aukaverka skýrast frekar verður 
upplýst um slíkt jafnóðum og verkkaupum að sjálfsögðu gert viðvart ef bregðast þarf við eða skoða 
einstök mál nánar. 

 

 

Hér má sjá fjárhagsyfirlit sem sýnir stöðu kostnaðar við verkefnið síðastliðin mánaðamót: 

Hér má sjá heildarkostnaðaryfirlit verksins, ásamt áætlaðri dreifingu milli ára og útkomuspá: 

 
 

 

 

 

 

Hafi verkkaupi athugasemdir eða ábendingar við það sem kemur fram í þessari skýrslu eða við 
þjónustu FSR má hafa samband við verkefnisstjóra eða senda ábendingar á abendingar@fsr.is. 

 

Reykjavík, 26. mars 2020    

        

       _____________________________ 

         Hreinn Sigurðsson, verkefnisstjóri 

